
DISKUSSJONI DWAR L-INTERĊETTAZZJONI TAT-TITJIRA TAR-RYANAIR FIT-TERRITORJU TAL-BELARUSSJA

IĊ-CHAIRPERSON (Onor. Emmanuel Mallia): Din il-laqgħa ġiet ispirata mill-Onor. Joseph Ellis, li bagħat din l-ittra. Onorevoli, din l-ittra lill-Kumitat biss bgħattha jew bgħattha lil xi ħaddieħor? 

ONOR. JOSEPH ELLIS: Bgħattha lil dan il-Kumitat imma ma nafx jekk kienx hemm … 

IĊ-CHAIRPERSON: Għax deherli li kien hemm xi ħadd estranju mill-Kumitat li waslet għandu wkoll. 

ONOR. JOSEPH ELLIS: L-intenzjoni kienet li tintbagħat lill-Membri tal-Kumitat. 

IĊ-CHAIRPERSON: Importanti li jekk nagħmlu korrispondenza li għandha x’taqsam ma’ dan il-Kumitat, nikkoppjaw lill-Kumitat qabel ma nikkoppjaw lil ħaddieħor. Hawnhekk mhux qed nirreferi għall-MEPs għax dawk jistgħu jkunu parti minn dan il-Kumitat. Ħalli naqra r-reazzjoni tal-Gvern fil-Kunsill: 

“Regarding a Ryanair flight from Athens to Vilnius is unacceptable and unprecedented to force a landing of a commercial flight between two European cities and jeopardise the safety of passengers in such a way. The safety of all passengers and crew must be ensured”. 

IĊ-CHAIRPERSON: Nitlob lill-Ministru jekk kienx hemm xi reazzonijiet oħra min-naħa tiegħu. 

ONOR. EVARIST BARTOLO (Ministru għall-Affarijiet Barranin u Ewropej): Dakinhar stess, ftit wara li seħħ l-inċident, kif għadek kemm qrajt inti Sur President, jien ħriġt tweet. Nafu li fil-qasam tal-affarijiet barranin tweet hija ħafna aktar b’saħħitha minn kull stqarrija oħra għax hija xi ħaġa internazzjonali. Apparti minn hekk, meta ltqajt mal-Ministru tal-Affarijiet Barranin Russu, Sergey Lavrov, fil-konferenza stampa għedt li aħna, bħala pajjiż nemmnu fil-liġi internazzjonali u fir-rispett u l-ħarsien tal-liġi internazzjonali f’kull qasam. 

Meta mbagħad l-Izvestia għamlitli intervista u staqsietni diversi mistoqsijiet, fosthom dwar l-episodju tar-Ryanair, jien għamiltha ċara li aħna assolutament ma naqblux ma’ atti bħal dawk. U ma naqblux mill-inqas għal żewġ raġunijiet. L-ewwel nett għax tmur kontra d-drittijiet tal-ġurnalisti li jirrapportaw fuq pajjiżi u li jżommu l-politiċi taħt skrutinju u li f’dan il-każ, marbuta mad-dritt tas-soċjetà ċivili li tieħu sehem fil-ħajja politika tal-pajjiż. U t-tieni ma naqblux li inti, għax trid tarresta lil xi ħadd jew tieħu passi kontra xi ħadd, tniżżel ajruplan kif ġara f’dan il-każ. Apparti minn hekk, aħna li rridu nibnu reġistru tal-ajruplani f’pajjiżna, żgur li ma naqblux ma’ atti li bihom inti taqbad u tieħu b’idejk passi bħal dawn. Konna ċari ħafna u rridu nkunu ċari ħafna f’affarijiet bħal dawn. 

IĊ-CHAIRPERSON: Jidher li l-Ministeru għall-Affarijiet Barranin, kemm minn dan it-tweet kif ukoll minn dak li rrapporta l-Ministru, ħa l-passi meħtieġa u semma l-pożizzjoni Maltija rigward dan l-inċident li, bla ebda dubju, naħseb li ħadd ma jista’ jaqbel miegħu u kulħadd jikkundannah. 

ONOR. EVARIST BARTOLO: Importanti li meta nieħdu pożizzjoni bħal din, tkun pożizzjoni ta’ prinċipju, jagħmilhom min jagħmilhom u mhux għax isir minn xi ħadd nieħdu passi, u għax isir minn xi ħaddieħor ma ngħidu xejn. Kien hemm mill-inqas inċident ieħor – qed nitkellem fuq l-aħħar seba’ snin – ta’ dan it-tip, u jekk immorru lura fl-istorja kien hemm inċidenti oħra. Kull inċident bħal dan aħna ma naqblux miegħu. Huwa importanti li nieħdu pożizzjoni ta’ prinċipju u nkunu ġusti u mhux inkunu pappagalli li meta xi ħadd jieħu pass li aħna ma naqblux miegħu nitkellmu imma jekk ħaddieħor jieħu dak l-istess pass ma nitkellmux. 

IĊ-CHAIRPERSON: Naqblu totalment. Onor. Ellis, kellek xi ħaġa oħra meta ktibt l-ittra, apparti minn dak li l-Gvern Malti, li jirrappreżenta lilna lkoll? Ilbieraħ smajt ukoll lill-Prim Ministru li kien qed jagħti rendikont ta’ x’ġara fl-aħħar Kunsill u, fil-fatt, qal li dan l-item kien fuq l-aġenda u qal ukoll x’kienet il-pożizzjoni ta’ Malta f’dak ir-rigward. Hemm xi ħaġa oħra li għandek f’moħħok? 

ONOR. JOSEPH ELLIS: Sur President, l-ewwel nett nixtieq nirringrazzja lilek li għoġbok issejjaħ din il-laqgħa ħalli niddiskutu dan l-avveniment ta’ serjetà kbira. Jien ilni nsegwi ftit il-politika barranija u frankament ma tantx niftakar inċidenti ta’ dan it-tip. 
ONOR. EVARIST BARTOLO: Seħħew. 

ONOR. JOSEPH ELLIS: Ministru, mhux qed ngħid li ma ġrawx. Ġraw. Pereżempju, din il-ġimgħa stess, mid-dehra xi neputi ta’ Gulen ġie arrestat il-Kenya u spiċċa t-Turkija. Imma li jkollok ajruplan li qed itir bejn żewġ kapitali tal-Unjoni Ewropea, ajruplan irreġistrat f’pajjiż tal-Unjoni Ewropea li jiġi mġiegħel jinżel fl-ajruport ta’ Minsk taħt l-iskuża li kien hemm bomba fuqu ħalli jiġi arrestat xi ħadd li l-Gvern tal-Belarussja ried jarrestah, sinċerament … 

IĊ-CHAIRPERSON: Ma rridx inżommok imma bħala fatt u dak li ġara nafuh ilkoll. Naħseb li nkun superfluwu jekk indur fuq l-Onor. Cutajar u nistaqsih jekk jikkundannax dan l-att! Jekk nagħmel hekk naħseb li nkun qed ninsolentah. Ma nixtieqx li noqogħdu nidħlu fl-inċident ta’ x’ġara għax ilkoll kemm aħna nafu x’ġara. U lkoll nafu li huwa inċident gravi. Jien li staqsejtek hu li jekk meta ktibt l-ittra kellekx xi ħaġa oħra f’moħħok.

ONOR. JOSEPH ELLIS: F’moħħi kelli li minbarra l-kundanna ferm korretta u propizja li għamel il-Gvern Malti, anke l-Parlament Malti jingħaqad mal-Kumitati tal-Affarijiet Barranin ta’ xi tmien parlamenti tal-Unjoni Ewropea u jassoċja ruħu ma’ dik il-kundanna li ħarġet immedjatament wara li seħħ dan l-inċident, kif wara kollox, għamlu xi kumitati oħrajn. Mill-informazzjoni li ntbagħtitilna mir-rappreżentant tagħna fi Brussell, għalkemm il-mozzjoni inizjali ma kenitx miftuħa ħalli jkun hemm kumitati oħrajn li jaderixxu, kien hemm oħrajn li kellhom l-istess ħsieb li jaderixxu ma’ dik il-mozzjoni ta’ dawn it-tmien Kumitati tal-Affarijiet Barranin ta’ pajjiżi tal-Unjoni Ewropea sabiex lil din il-mozzjoni jagħtuha aktar saħħa. Dik kienet ix-xewqa tiegħi u għalhekk tlabt li tissejjaħ din il-laqgħa li, over and above l-kundanna ferm korretta li għamel il-Gvern Malti, anke l-Parlament Malti jassoċja ruħu fil-kundanna tiegħu fuq dan il-fatt daqshekk gravi. 

IĊ-CHAIRPERSON: Point taken. Ovvjament nista’ nissoleċita lill-Ispeaker tal-Kamra biex jagħmel dan. Naturalment aħna m’għandna l-ebda poter li ngħidu lill-Parlament ... M’għandix dubju li l-Ispeaker se jifhem it-talba tiegħek tramite dan il-Kumitat, imma nistgħu biss nissoleċitaw u ngħidulu x’inhi x-xewqa ta’ dan il-Kumitat, u ċjoè li l-Parlament Malti, wara li l-Gvern ħa l-pożizzjoni tiegħu, jikkundanna dan l-aġir. 

ONOR. EVARIST BARTOLO: Sur President, kif għedna aħna għamilna l-pożizzjoni tagħna ċara. Però nixtieq li meta jiġru affarijiet fil-Mediterran, li lilna jolqtuna ħafna mill-qrib, insibu l-Kumitati tal-Affarijiet Barranin tal-pajjiżi Baltiċi u tal-pajjiżi tal-Lvant tal-Ewropa li jassoċjaw ruħhom magħna biex jesprimu ruħhom fuq xi ħaġa li tkun laqtitna mill-qrib! Nista’ ngħidilkom mill-esperjenza fil-Kunsill tal-Affarijiet Barranin li rridu naħdmu mhux ħażin biex infakkruhom li teżisti l-Libja u li teżisti l-Afrika, u li affarijiet li jiġru fin-naħa tagħna tad-dinja jolqtu ħafna s-sigurtà tal-Ewropa daqskemm jolqtu affarijiet bħal dan l-inċident li qed nitkellmu fuqu llum. 

Ma rridx niminimizza bl-ebda mod l-importanza li nagħtu lil episodju bħal dan, imma daqskemm aħna lesti nitkellmu fuq x’ġara bejn Ateni u Vilnius, nittama li nsibu l-istess għarfien u l-istess solidarjetà mill-pajjiżi Baltiċi u mill-pajjiżi tal-Ewropa tal-Lvant meta jiġru affarijiet fil-Libja u meta jiġru affarijiet fl-Afrika u mhux irridu noqogħdu nfakkruhom li dawk il-postijiet jeżistu! Għall-Unjoni Ewropea, alla jbierek, teżisti biss l-Ukrajna u l-Belarus! 

IĊ-CHAIRPERSON: Wara dak li qal il-Ministru nista’ ngħid - mill-esperjenza tiegħi bħala Ministru li kont nattendi l-Kunsill għall-Intern – li huwa verament diffiċli biex issib dan l-appoġġ. Pereżempju, fuq l-immigrazzjoni u l-Mediterran, il-pajjiżi Nordiċi … Il-Ministru ta rendikont dwar dak li għamel il-Ministeru tiegħu fil-kundanna għal dan l-inċident. Għamilna referenza għall-ittra tal-Onor. Ellis u fejn irid jasal b’din l-ittra, fejn l-Onor. Ellis jixtieq li anke l-Parlament Malti jikkundanna dan l-aġir. Fi ftit kliem dak li ġara. Issa l-Onor. Cutajar jixtieq jagħmel mistoqsija. 

ONOR. KEVIN CUTAJAR: Aktar milli mistoqsija hija kurżità u forsi l-Ministru jista’ jiċċara punt li semma ftit ilu. Fil-laqgħa li kellek mal-Ministru tal-Affarijiet Barranin Russu inti għedt li tqajjem dan il-punt. X’kienet ir-reazzjoni min-naħa tar-Russja fuq dan? 

ONOR. EVARIST BARTOLO: Ħalli ngħid żewġ affarijiet. L-ewwel nett, wara l-punt li għadni kif semmejt issa, u ċjoè li rridu nagħmlu sforz kbir biex infakkru lil sħabna fl-Unjoni Ewropea li teżisti l-Afrika u l-Libja, irrid ngħid li l-ġimgħa li għaddiet kellna żvilupp  importanti ħafna u jien ferħan ħafna bih. Fil-fatt meta nżilna mal-Kummissarju għall- Viċinat, Oliver Várhelyi, u ma’ seħibna Luigi di Maio, ħadna r-ruħ li issa kienu qegħdin jagħtu każ. Biżżejjed ngħidilkom li meta ħareġ id-dokument tas-Southern Neighbourhood, mhux biss ma kienx hemm xi inizjattivi dwar il-Libja imma lanqas biss issemmiet! U din tinkwetani. Madankollu rrid ngħid u veru kont ferħan li Oliver Várhelyi, li huwa bniedem serju mill-Ungerija, - dak li għedt jien ma jfissirx li m’hemmx nies li huma sensittivi minn dik in-naħa tal-Ewropa - niżel magħna u veru ħadt gost. Qiegħed ngħidha din biex inkun ġust ma’ kulħadd.  

IĊ-CHAIRPERSON: Prosit. 

ONOR. EVARIST BARTOLO: Fil-laqgħa ma’ Lavrov ma qamitx din il-kwestjoni. 

ONOR. KEVIN CUTAJAR: Allura fhimtek ħażin jien? 

ONOR. EVARIST BARTOLO: Le, ħalli nerġa’ nispjega. Tajjeb tkun taf li laqgħa bħal dik tkun ilha ppjanata u jkun hemm l-aġenda. Ovvjament, la Lavrov u lanqas jien m’għandna d-don tal-profezija u żgur li la hu u lanqas jien ma konna nafu li se jiġri inċident bħal dak. Imbagħad, fil-konferenza stampa kien hemm min staqsa lill-Ministru Lavrov kif se jirreaġġixxi għal dak l-episodju imma lili ma staqsewniex dik il-mistoqsija. Madankollu ħadt l-okkażjoni, biex fit-tweġibiet tiegħi fuq affarijiet oħra, li nsemmi li aħna nemmnu fil-liġi internazzjonali, fil-ħarsien u fir-rispett tal-liġi internazzjonali f’kull qasam għaliex aħna, aktar minn kull pajjiż ieħor, ma naffordjawx li nimxu fuq il-liġi tal-ġungla, fejn jirbaħ min hu b’saħħtu l-aktar! Imbagħad kelli dik l-okkażjoni biex nerġa’ ngħid - fl-intervista li għamluli l-Izvestia, li staqsew speċifikament fuq hekk – u nagħmilha ċara li aħna ma naqblux ma’ affarijiet bħal dawn, kemm minħabba l-libertà ġurnalistika u kemm minħabba l-libertà tal-espressjoni. Mela inti tista’ taqbad ajruplan … (off mic)

IĊ-CHAIRPERSON: Onor. Ellis, inti tixtieq tagħmel xi mozzjoni f’dan is-sens f’dan il-Kumitat? 

ONOR. JOSEPH ELLIS: Jekk jeħtieġ iva, nagħmlu mozzjoni. 
IĊ-CHAIRPERSON: Mozzjoni verbali tista’ tagħmilha issa stess. 

ONOR. JOSEPH ELLIS: Nixtieq niġbed l-attenzjoni tal-Kumitat li l-mozzjoni oriġinali kienet taċ-Chairperson tal-Foreign Affairs Committee tar-Repubblika Ċeka, Latvia, il-Ġermanja, il-Litwanja, l-Irlanda, il-Polonja, ir-Renju Unit u l-Istati Uniti. Imbagħad, suċċessivament kien hemm adeżjonijiet oħra. Issa jekk hemm bżonn li nagħmel mozzjoni … 

IĊ-CHAIRPERSON: Irid ikolli lil xi ħadd li qed jipproponi din il-mozzjoni u xi ħadd li jissekondaha. 

ONOR. EVARIST BARTOLO: Jien m’għandi l-ebda oġġezzjoni imma nixtieq li aħna ma nidhrux li qisna parti mill-merħla. Aħna għandna l-pożizzjoni tagħna u din għamilnieha ċara u qed nagħmluha mhux biex nintogħġbu ma’ xi ħadd imma għax huwa fl-interess tagħna li jkun hawn il-liġi tad-dritt internazzjonali u li affarijiet bħal dawn ma jiġrux. M’għandix problema li nagħmlu kif qed tissuġġerixxi imma għalija aktar b’saħħitha li aħna għamilna l-pożizzjoni tagħna ċara u tkun magħrufa minn kulħadd milli qisna nidhru li qed nitilqu niġru biex inkunu parti minn merħla li tkun għamlet hekk! 

Nerġa’ ngħid li jien m’għandi l-ebda oġġezzjoni imma nħoss li aktar u aktar, għad-dinjità tagħna, nagħmlu dawn l-affarijiet għax nemmnu fihom milli għal xi ħaġa oħra. U nixtieq – issa hawnhekk qed nitkellem personalment u mhux se noġġezzjona li ssir mozzjoni - li nidhru li aħna nieħdu pożizzjoni ta’ prinċipju għax nemmnu fiha u mhux għax sempliċiment irridu ningħaqdu ma’ xi grupp li għamel hekk! 

(off mic) 

IĊ-CHAIRPERSON: Ministru, qiegħed nieħu gost li qed tisma’ lill-Onor. Mifsud Bonnici u jiena wkoll naqbel ma’ dak li qalilna. Nifhem is-sentiment tal-Onor. Ellis, partikolarment anke bħala data kienet ħafna aktar viċin l-ittra tiegħu milli għal-lum, imma l-fatt hu li ddiskutejnieha bħala Kumitat u qed naqblu li din hija kundanabbli. Ovvjament ninnotaw il-pożizzjoni li ħa l-Ministeru għall-Affarijiet Barranin u l-Gvern, u ninnotaw ukoll il-pożizzjonijiet li ttieħdu minn organizzazzjonijiet politiċi oħra. 

ONOR. EVARIST BARTOLO: Ma rridx nippattronizza imma biex nitgħallmu kollha kemm aħna kif naħdmu għax din fakkritni f’xi ħaġa oħra. Aħna mhux l-ewwel darba - u żgur li l-Onor. Mifsud Bonnici kien jiġrilu l-istess – li niġu mistiedna biex niffirmaw xi artikolu fl-aħħar ftit ħin. U l-insult li tħoss li sagħtejn qabel ma jiġi ppubblikat l-artikolu jiġu fuqek u jistaqsuk jekk tridx tiffirmah! Jien sirt neħodha bi prinċipju li dawk li ma jiġux bi draft fil-bidu, nista’ naqbel mija fil-mija ma’ dak li jkun hemm miktub fl-artiklu, ngħidilhom le ma niffirmax għax aħna qegħdin hemm b’dinjità! Jekk se nfasslu ittra biex nikkritikaw lil A fuq xi prinċipju, daħħalni mill-bidu u mill-bidu nfasslu biex it-ton u dak li niktbu aħna nkunu għaġġinnieh u mhux sempliċiment xi ħadd jaqbad jiġi fuqna u jistenna li nkunu l-abbatini bl-inċens! Din qed ngħidha għad-dinjità tagħna. 

ONOR. CARMELO MIFSUD BONNICI: Naqbel mal-Ministru fuq dan il-punt li qajjimt jien stess, però naħseb li huwa pożittiv ħafna dak li għamel l-Onor. Ellis, li ġabna hawnhekk biex niddiskutu din is-sitwazzjoni. Jien tal-opinjoni li aħna għandna noħorġu stqarrija fejn ngħidu li ddiskutejna din is-sitwazzjoni u qbilna li dan l-aġir huwa wieħed inaċċettabbli. Però, meta ddur fuq pajjiżi oħrajn għas-solidarjetà, meta tiġi b’dikjarazzjoni, m’intix se ssib xi ħafna warajk jekk ma tkunx għamilt ħafna lobbying u xogħol minn qabel. 

Jiġifieri ejjew ma noqogħdux nilludu lilna nfusna fuq l-affarijiet kif jimxu u ma jimxux. Din hija xi ħaġa inaċċettabbli u naħseb li kemm il-Ministru kif ukoll aħna bħala partit, ħriġna stqarrija nikkundannaw dan l-aġir kontra l-libertà tal-espressjoni. Mela inti tista’ taqbad ajruplan fl-ajru theddu b’fighter jet u tgħidlu biex jinżel! Deċiżament dik hija xi ħaġa inaċċettabbli. U naħseb li għandna nimxu fuq din il-linja. 

IĊ-CHAIRPERSON: Naqblu? (Onor. Membri: Iva) Mela niddikjara l-laqgħa magħluqa. Nirringrazzjakom. 

Fil-5:15 p.m. intemmet id-diskussjoni u l-Kumitat ġie aġġornat għal data u b’aġenda li għandhom jiġu komunikati aktar tard. 

